
Harra forseti
Hjartaliga vælkomin til land okkara. Hetta, at 
tygum vitja okkara land, er ein heiður fyri okkum 
øll, sum her búgva. Vit halda, at tað er stórtøkið 
av tygum at taka tygum tíð til hesa vitjan, og 
tað skal ikki vera nakað loyndarmál, at vit vænta 
okkum sera nógv av vitjan tygara í allar mátar.

Land okkara er lítið, tá vit hugsa um landaøki, 
men taka vit hav okkara við er landið stórt. Havið 
er avgerandi fyri lív okkara her. Havið myndar 
støðið undir okkara búskapi, og alt okkara 
materiella lív og øll mentan okkara er dæmd av 
og treytað av tætta sambandinum við havið. Men 
havið er meira enn okkara lívsgrundarlag. Havið 
kring Føroyar – havið, ið fevnir Útnorður, hevur 
avgerandi týdning fyri veðurlagið í heiminum og 
fyri tær veðurlagsbroytingar, ið nú tykjast vera 
eygsýndar.

Er sjálvt landaøki okkara lítið, so er tjóðin, sum her 
býr, stór. Her hava vit búleikast í út við halvtannað 
ártúsund. Mentan okkara er sterk og sermerkt, 
runnin úr tí jørðildi, sum forfedrar okkara koma 
av, nevniliga av Vestlandinum í Noregi og  úr 
keltiska mentanarøkinum fyri sunnan okkum, 
Írland, oyggjarnar fyri norðan Skotland.

Ein orsøkin til, at vit hava kunnað og framvegis 
kunnu liva her á nøkrum klettum mitt úti í 
Norðuratlantshavi, er at vit hava megnað at 
kombinera tað besta úr tí gamla siðbundna 
við alt tað nýggja, sum eyðkennir modernaða 
heimin í dag. Tann  veruleiki, at vit hava varðveitt 
okkara mál og okkara gomlu mentan, samstundis 
sum vit taka til okkum alt tað nýggja, sum 
útheimurin bjóðar, hevur givið okkum styrki til at 
takla globalisering og internationalisering. Við 
okkara sterka samleika kunnu vit loyva okkum 
at taka globaliseringina til okkum. Vit meta 
globaliseringina sum eina avbjóðing við ótaldum 
møguleikum heldur enn sum eina hóttan móti 
mentan og búskapi okkara. 

Vit halda í allari beskeðinheit, at vit hava ikki so 
lítið at bjóða heiminum. Tí ríka og framkomna 
heiminum kunnu vit bjóða eitt óvanliga reint 
hav- og landaumhvørvi. Vit  liva í stóran mun av 

at framleiða mat, serstakliga mat úr havinum, 
sum jú er tiltikin sunnur matur. Vit byggja okkara 
matframleiðslu úr havinum á burðardygga veiðu 
og ein veiðihátt, sum er við at gerast fyrimynd 

hjá øðrum fiskiveiðitjóðum. Hartil hava vit eina 
sera vakra náttúru við einum serstakliga ríkum 
fuglalívi. Vit hava okkara egna universtitet og 
eina røð av granskingarstovnum, sum øll virka á 
hægsta altjóða stigi.
Tað besta vit tó hava at bjóða er, at gestir 
uttaneftir kunnu møta okkum sum menniskju 
við tí sera ríku mentan og list, sum vit heldur 
enn fegin bjóða øllum heiminum at nýta gott av. 
Føroyar eru sostatt eitt land, sum hevur nógv at 
geva heiminum. Hartil kemur ein sera áhugaverd 

plasering í einum geografiskum øki, ið bæði sum 
nevnt hevur áhuga hjá klimagranskingini og 
annars hevur søguligan áhuga. 

Undir kalda krígnum lógu Føroyar í einum 
havøki av stórum strategiskum týdningi fyri 
sovæl NATO sum fyri Warzawasamgonguna. Nú 
er Norðuratlantshavið vorðið eitt friðarinnar 
hav. Tað mátti tí verið upplagt, at ein komandi 
amerikanskur forseti tók stig til at lagt einhvønn 
altjóða toppfund í Føroyum.

Harra forseti
Tá tygum gjørdust forseti tørvaði demokratiska 
partinum av heiminum leiðslu í ólukkumát. 
Bæði sum guvernørur í Arkansas og sum forseti 
í heimsins sterkasta stórveldi sýndu tygum 
framúr leiðsluevni bygd á stórar visjónir fyri 
friði, demokrati og vælferð. Arkansas gjørdist 
undir tygara leiðslu ein av fremstu statum í 
USA. USA átók sær undir tygara leiðslu sum 
forseti bæði tann ómetaliga týðandi leiklutin 
sum verji fólkaræðisins og sum friðarskapandi 
og friðarvarðveitandi faktorur í heiminum.  
Eftirfylgjandi hava tygum nýtt nógva orku til 
tess at stríðast móti nógvum av teimum vansum 
og vandum, sum hótta heilsu og vælferð kring 
heimin. 

Harra forseti 
Tygum vitja heimsins elsta og minsta fólkaræði, 
hvørs parlament gongur heilt aftur til 825 eftir 
Krist. Vitjan tygara er ein stórur heiður fyri 
Føroyar og fyri føroyingar. Vit vóna, at tygum 
fara at gleðast yvir uppihaldið her, og at tygum 
fara at hava góð minni frá ferðini. Vit ynskja 
tygum góða eydnu og einaferð enn siga vit 
hjartaliga vælkomin til land okkara. Skuldi tað 
eydnast konu tygara Hillary Clinton einaferð at 
vitjað okkara vøkru oyggjar, so skal hon vera 
hjartaliga vælkomin. Vit fara eisini at nýta hetta 
einastandandi høvi at heita á tygum um at bera 
eina heilsan til tygara góða vin, Nelson Mandela 
og vegna Føroya fólk at bjóða honum at vitja 
friðsælu Friðaroyggjarnar í Norðuratlantshavi.

